佛峪（三首）（實美注）峪在歷下城東三十里，為邑名勝。其西龍洞山，別具奇秀。

石乳垂丹嶂。清溪帶茂林。峰迴斜徑續。木合午天陰。
再躡雲霞境。漸聞鐘磬音。紅塵回首憶。不省入山深。 

俯瞰驚無地。昂頭僅有天。亂流沙際漲。古殿岫中懸。
鳥跡衝花雨。泉聲入篆煙。西山龍窟近。好與護安禪。 

鼓音收貝誦。娟月上弦清。星傍群峰住。靄連千澗生。
松篁涼欲滴。樓閣靜無聲。人世俱暝色。琉璃一炷明。

春望（實美注）哀中央政令不行，各省已成割據之勢也。 
海國憐春盡。登高矚四郊。山河殘照裏。無計問菁茅。
得劍（二首） 

出匣風颼飀。寒泉千尺秋。觀者皆噤[疒/辛]。真堪比吳鉤。 
把之覽八荒。烟塵何茫茫。願為一揮手。重使日月光。
  誰肯效馮煖。彈歌客孟嘗。  
壁間蔚雲氣。魑魅遠辟易。不訂黃金交。肝膽託三尺。
凌晨素霓吐。入夜眾星聚。時時發龍吟。願為蒼生雨。
過華不注山聞有杏花林 

孤秀插青天。何時近宅邊。不知杏花好。只誤愛秋烟。
猗蘭

猗蘭在空谷。四時發幽香。風露浥其清。沃根流澗長。
高標有天韻。難擬群之芳。世俗逐繁華。春台種姚黃。
姚黃亦難得。薔薇忽成行。觸睫雖媚豔。不登君子堂。
與其道阿世。寧為玄豹藏。
歷下亭文會 

杜陵千載題詩去。玉珮依然壓酒來。煙水一亭楊柳暗。風騷四壁藕花開。
金樽檀板珠喉細。雲影天光畫舫回。今日誰真名下士。須教揮翰出群才。
月夜泛明湖

扁舟泛明月。深入荷花裏。不必搖雙槳。隨風任所止。
携來玉洞簫。斗酒新蓮子。微醉一曲歌。餘音滿流水。
撥剌響清波。旋花躍金鯉。化機在我心。無可宣其旨。
遊黑虎泉啜茗（二首）（實美注）泉與趵突、金線、珍珠為邑七二泉四冠。觀祀玄壇，水出岩洞，開池雕石虎，噴水注池。 
名泉名士都瀟灑。幽境幽懷共寂寥。虎氣蒸騰巖上觀。雪湍飛過渡頭橋。
  差堪趵突聯昆季。雖與珍珠總壤霄。雉堞東南流水曲。道人鄰舍問漁樵。   
洞天分出小林丘。久坐雲窗潄碧流。鐘杵泉聲清瀝瀝。茶煙柳色澹悠悠。
相如療渴空多恨。陸羽傳經陋未收。午倦煩消思倚枕。滿庭風雨夢驚秋。
宴滄浪別館遇雨止宿（實美註）在濟南乾健門內觀音院中，背臨大明湖。 
高僧築館滄浪間。檐挂漣漪窗嵌山。斜暉城頭散綺錦。煮酒勸住多歡顏。
畫船時傍曲廊杳。簫鼓復逐鷗鳬還。涼風捲地吹座客。靉靆翻空渚雲黑。
乾坤沆瀣蒸蛟腥。驟雨斜射青荷側。龍吟虎咆萬竅哀。大塊混芒水一色。
忽放鵲華印秋痕。頓教峭寒盪胸臆。梵鐘天末開夕陰。罷席倚枕宵初深。
蚓鳴續斷月微上。蒲搖殘霈零清音。朝來暖烘菡萏發。香氣襲檻澄塵心。
嗟我鎮日困煩想。况逢國事正鞅掌。休笑河梁泣枯魚。誰能入世逃情網。
  自慚未澈露電觀。對境輙復貪幽爽。起別主人弄扁舟。回看烟波意惘惘。   
殘篇（實美注）各省督軍，儼然唐之藩鎮耳。多受外夷卵翼。 
茫茫宇宙千秋史。似賸殘篇認雪泥。滿眼石郎兒帝業。却無裴度下淮西。   
九日登千佛山（二首）（實美注）山屬泰山之脈，北至此止。歷城之北及左右，僅聳孤山九峰。古人借李賀詩榜路坊曰：齊煙九點。佛多開皇時造。 
岱宗蒼鬱屏初展。秋興蕭條客又來。對酒半林霜葉醉。迎人萬壑菊花開。
 千龕佛窟依雲鏤。九點烟痕落地栽。勝跡多從文采著。名山懷古愧清才。  
西風吹墜孟嘉冠。蠟屐攀登興未闌。山在故鄉詩句少。人逢佳節酒腸寬。
  題糕甘讓群賢右。舉酌還堪百盞乾。黃葉烟城斜照裏。憑高一笑作碁觀。
龍洞山看紅葉 

霜天鴉噪日初紅。谷口衝寒看紫楓。歸與遊人說彷彿。胭脂山挂玉玲瓏。   
長清真相寺瞻塔 

雉堞籠烟樹。孤標插遠空。荒城隋帝邑。斷塔梵王宮。
  喜得三周繞。愁難七級窮。澈知真相理。萬法水流東。  
清明遠眺 

高樓曉日雨初晴。花滿郊原柳滿城。大塊何人揮彩筆。紅肥綠瘦寫清明。
柳 

初春村店遮紅杏。長夏池塘拂白荷。細雨微霑金綽約。薰風徐曳綠婆娑。
  芳樽雅唱舟中扇。短笛緩歸牛背蓑。是畫是詩渾不辨。牽情總覺為君多。
虹橋春晴 

濼源城邊水。一曲青瑠瓈。下叠紅板橋。上遮綠楊絲。
新晴日亭午。絮舞迴風吹。大如燕山雪。霑我鬚與眉。
鬚眉霑不寒。輕暖柔於棉。遊童隔岸笑。跳躍呼老年。
拂去還撲來。信手投清漣。翻疑潛龍起。靄靄生雲烟。
此都舊瀟灑。况為春色惹。波漲酒客船。花迷行人馬。
一隅看湖山。旨已足風雅。猶之賞奇文。不必論多寡。
甲寅歐洲大戰日攻膠澳據之遍植櫻花逢春輒召我國官紳與會賞花

葡萄東進玉門關。櫻花西殖膠州灣。草木無情各滋茂。撫今感昔人赧顏。
簪纓飛車踐約至。是誰主爵青島間。不堪開靨花睨笑。故作回首看嶗山。
徵歌壓酒奏簫鼓。扶桑豔姬解嬌舞。珠喉一闋聲繞梁。彩袖翱翔鸞振羽。
使官勸酒豪且雄。戎衣劍珮走虓虎。座中心事自不同。有飲如飴啖如土。
古曹吾魯南之疆。花產牡丹稱厥王。年來寂寞少車馬。春雨春風空斷腸。
  安得移栽遍此地。使我物華重發揚。何時如願眼中見。再與諸公歡舉觴。   
莒州道上 

尚有雄風在。山川據勝形。乾時初定霸。即墨共書青。
  藍沭遠縈帶。浮丘高列屏。徘徊多古意。斜日暗郊坰。   
董西峯招飲 

故人開別墅。花木環水村。憑高窺郊藪。幽景入短垣。
堤柳收宿霧。塘蓮坼朝暾。泉林不假造。地勝象全吞。
清風吹我襟。隨我來東軒。窗影倏明滅。隔紗修竹喧。
呼僮鱠尺鯉。促膝銜金樽。感君意氣重。腸熱多狂論。
罷飲拂石榻。烹茶松樹根。矯首西天末。萬山叠烟痕。
 鵲華杳何處。黯黯馳客魂。
病中子裘西峯冒雨來探兼贈詩伏枕答之（二首） 

寒雨連朝斗室昏。僻鄉藥物豈堪論。起疴賴有新詩到。不信少陵今尚存。
  羸骨偏教病苦催。柔腸直向故鄉迴。臥聽窗外瀟瀟竹。舊雨時兼今雨來。   
鞦韆院中梨花 

彷彿衣香在。如何索影閒。神仙天上去。遺珮落人間。
巨寇擄民鎮軍坐視不救縣警拒之弔戰亡者 

國軍似專國中戰。不捍盜賊攻州縣。縣警衛城能保民。拒賊不惜捐其身。
  賊散民安警雖死。正氣充塞乾坤裏。此軍此警胡為乎。兩端云判人禽途。
孟秋望傅文山於文昌閣招飲賞月兼寄董西峯
高閣四無鄰。攀登賞秋月。何須秉燭談。光可鑑鬚髮。
雖不舉杯邀。興今為君發。松柏三五株。涼飆吹不歇。
笙歌多俗韻。天籟聽清越。董生能詠詩。秀句鬱蓬勃。
  主人有美酒。我愛金谷罰。 
月感（實美注）時尚囂浮，競盜虛聲，此有所指，君曹因此詩（？）招怨。 
全晦何能照。詩鄰與酒鄰。借來光半面。誑惑世間人。 
秋海棠 

玉砌西風冷。酡顏微解時。草蟲伴愁怨。深夜雨絲絲。   
九日登浮來山（實美注）澗邊有石，隱現篆書，名仙書石。寺內有劉彥和校經
                閣，皆為此山名跡。 
西郊延爽氣。古寺掩丹屏。風急澗泉細。霜高巖檜青。
  仙磐秋問字。梵閣夜聞經。雲外飛黃葉。蕭蕭雨晚庭。
送劉子裘歸南 

初見即傾慕。情親逢久離。臨歧竟無言。無言心有悲。
驛路下黃葉。西風捲沭漪。秋鴻去齊魯。哀唳南天陲。
舊翰在書帙。金樽開幾時。君眉溢英氣。雷雨會有期。
  莫惜雙尺鯉。堪慰長相思。   
家書見召 

蘆花衣耐冷。思古良悽然。逐子竄海涯。火書起西天。
  一讀一鳴咽。破甑難再全。寸心惟砥礪。竹帛答重泉。   
送弟返里營葬事 

朔吹裂冰地。孤客行路難。目與彤雲遠。心馳曉霜寒。
有家風中樹。枝葉無一安。漢戚哀王呂。貪癡徒自殘。
覆車信可鑑。處彼何妨寬。義盡撒手來。不須墳土乾。
  城陽春氣早。梅雪歲除闌。元夜一樽酒。圍爐待爾歡。   
對雪 

玻瓈窗上冰斑斕。扉啟風雪空中摶。堦前墀下堆凹凸。天地一色縞漫漫。
琤瑽清發在疏竹。翠羽離披鳳啄玉。脩竿亂颭簏簌起。細柳飛花舞江曲。
更上樓頭看遠山。明滅黯澹陰晦間。斯須輕暈巘崿出。恍惚似睹姑射顏。
積素中分洄溓水。一綫皛溔瀉千里。沆漭如在九天遊。下窺銀潢秋雲裏。
乾坤有象皆精神。皓鶴白鷴難與鄰。海涯苦愁歲將暮。高詠慚作梁園賓。
檻底厲響回飈永。清虗廣寒涌萬井。瓊林撼撥凍雲開。微日馳驅磨黃影。
濃曇醞釀光轉沈。瞑鎖六合屯蕭森。咫尺難測鴻濛心。漂泊四望翻璆琳。
  褰幃朔吹驚颼飀。霰滿畫壁冷滄洲。洞庭烟樹當孟夏。百丈洪濤凝不流。  
送趙阿南（二首） 

此去京華路幾千。相思春草日綿綿。何時重話一樽酒。目斷行雲梅樹前。
  年來已悔訂交遲。偏是相逢在別時。此後愁腸何處遣。松窗延月讀君詩。 
省里 

別我故鄉去。歸來纔隔年。湖山還似舊。人事已非前。
  今日青雲路。明朝白髮顛。燈花開復謝。彷彿說因緣。   
有懷 

當頭海月挂冰輪。看月思君在稷門。月轉西窗簾盡捲。滿牀流影認離魂。
重過（四首）（實美注）君過其亡妾舊居之作也。 
地已聞名怯。那堪尋舊遊。薰風舞落絮。冰雪上心頭。
綠樹高垣裏。還應識故人。臨風時裊娜。宛若意相親。
陳跡分明在。朝雲事不空。緣何如隔世。清晝夢魂中。
  城隅入昨夢。昨夢似今朝。不向夢中見。春風長寂寥。
返莒州客館適蓻菊盛開 

隨緣移家住。住久忘他鄉。偶向故園去。憶茲翻斷腸。
今朝遠重來。瞻宇眉飛揚。昔種一畦菊。團團初綻霜。
宛如小兒女。去後忽成行。鎮日自揮鋤。百盆列高堂。
四隅各因勢。几案殊低昂。佳色流逸韻。爛然雲錦張。
良朋話風雨。婦稚具壺觴。邊邑作冷官。並無折腰忙。
  絕勝陶彭澤。不得意徜徉。
詶趙阿南

青齊多豪士。趙子真不群。政亂同所進。汙泥自清芬。
世風久澆漓。哀怨託騷文。清圓素波月。飄逸秋空雲。
  嗟予好歌詠。白雪早羨君。翔鶴九千仞。一鳴天下聞。
除夜

今夕若為情。辛盤映燭明。年隨羽書至。酒倚客窗傾。
  風鶴嚴榆塞。丁糧急莒城。金戈撥時序。白髮有新莖。   
讀威海續租草約並聞英艦來東示威（存二）

片紙喪天險。傳呼裂眥看。由來返侵地。幾見賴盟壇。
  不戰盟城下。河山若羽毛。可憐憂國憤。寂寞出詞曹。   
呂綬宸今山昆季留夜飲 

交親惜離聚。興發及時來。形跡放雲漢。衷腸披酒杯。
  詩成剔殘焰。缾罄撥寒灰。笑解主人語。明朝將綻梅。
鴉天（二首）（實美注）集中有聞雞、新柳、琴堂、張宴、舍營、餉億、拉夫諸作，此其類也。詩分詠文武，品則同也。 
群噪摶風起。青雲路已尊。書空安淂似。潑墨不成痕。
  鸚鵡楚江賦。杜鵑巴峽魂。寒鴉夕陽下。塗抹戲乾坤。   
偶合却稱陣。軍聲天上來。周還風不競。叱吒日西回。
  似盡魚麗變。應多玉帳才。更看高宿處。黯黯是麟臺。
甲子之變 

大局終輸氣。蒼生莫問天。從迎新喪亂。再掘舊墳田。
  不與殷周事。何來甲子年。江山情絕少。興廢獨翛然。   
題周佛緣居士肖影 

宇宙優曇華。萬物莊生馬。之子來幻中。復向幻中假。
甲子還未週。蒼髯已盈把。斗室五百春。輸他長壽者。
湖風滿軒窗。山月入牀下。吾與爾相親。三益歡不寡。
  更有妙明心。早從象外寫。
今日 

今日一壺酒。恣情樂春暉。朝菌速枯榮。不仁乃天機。
矯首昏九甸。喧喧競鼓旂。養生笑莊周。陸沉安所歸。
援手力不勝。丹砂孰能飛。舒嘯面長林。披襟坐芳菲。
噪雀集木杪。夕陽開錦霏。今日誠可珍。金樽莫停揮。
  既飲須當醉。任他醒者譏。休待晨朝來。相看各噓唏。
姑蘇（實美注）魯督某借俄軍攻蘇，虜民女從而酬庸。 
山月江風事未殊。春深草茂蔓姑蘇。紅顏似比黃金貴。戰績先酬斯拉夫。   
看山 

當門峻嶺列秋屏。何啻謫仙看敬亭。莫道名山隨處有。如人同眼不同青。   
牧笛（實美注）五四運動，奸人乘之煽惑，提倡廢倫，人多和之，世風日非。 
牧笛無腔噪夕陽。曠聰難與辨宮商。也能聲響隨風去。吹得柳花顛倒狂。
長揖謝盛情 

弱鄭夾秦楚。蛟龍酣鬥爭。鐵火天外落。震開石頭城。
一月城再破。三番易旗旌。淺夫昧嘉猷。烈日枯蒼生。
誰能為雲雨。一灑妖氛平。功立賴群策。獨高孺子名。
眾心雖所歸。長揖謝盛情。魯連東海上。豈作商賈行。
  斯世容大巧。疏狂拙逢迎。堂隍慚祿米。何似泥塗榮。
中元夜再飲文昌閣贈文山 

攀登感往事。對君一 澘然。 艱難此夕會。各得兵後全。
酸辛不堪道。恣謔開瓊筵。我盡旨斗酒。君奏哀笙絃。
聲歌入雲漢。月華落樽前。歌歇客亦醉。欲去還流連。
干戈苦未息。歡聚多無緣。仰首對明月。熱淚如湧泉。
  飄風動檻外。噓吸悲遠天。   
重九寄弟

重九茱萸好。停杯動遠思。鴒原一緘淚。客鬢十年絲。
  霜壓丹楓嶂。風皴瘦菊籬。何如吾與爾。對酌歷山時。   
哭董臨沂（并序）

       董雪峰，吾同硯友也，為臨沂令，有惠聲。南北戰起，以軍食故，忤當道見殺，
   柩過莒邑，予郊奠而哭之。 
南革唱沙去。客來話臨沂。聞君陷羅網。有徵姑自疑。
昨宵入我夢。歡若平生時。矍然在幻境。轉願魂有知。
俱言所遭苦。今幸遠鼓鼙。當途不枉殺。握手三慰之。
莎雞泣明發。落月搴秋帷。南望意多惑。多惑興傷悲。
突聞小阮來。趨走汗盈頤。相見各嗚咽。撫棺無一辭。
淚迸黃葉下。行人為嗟咨。憶昔出鄉關。共居東海湄。
再逢城陽道。生死兩別離。去日多猛虎。來日多魅魑。
  逆旅哭返骨。得歸歸已遲。
霽 

颯颯萬條鳴。西吹雪晚晴。裘疑今日薄。月似此宵明。
  莫信圍鑪坐。還宜出郭行。溪梅春意透。一嗅澈心清。   
古鐘 

簨虡銷黃壤。宮庭蔓碧莎。秋風叱牸犢。清夜憶姮娥。
  紫翠斑空掩。雲雷象未磨。今朝如許薦。猶可節中和。
聞鷄（實美注）刺代議士各私其黨不及民也。 
秋風秋雨夜淒淒。多少行人路轉迷。莫信函關天近曉。喔吚盡是孟嘗雞。
城陽周二召亭邃於鑑古以所著石鼓文集釋相示予為之作歌 

童年曾讀石鼓歌。笄丱始摹石鼓文。石鼓之文半沒滅。秋霄斑駁蒸蒼雲。
天章依稀未全掩。鸞翔鳳翥光氤氳。欲尋石鼓校譌正。京華迢遞徒企欣。
陳倉太學一千載。諸賢考辨多紛紜。車攻馬同阜且好。秀弓彤矢從員員。
射其麀鹿岐之野。漁其鰋鯉汧之濆。文兮宣兮各有徵。是鉦是鼓爭難分。
我數搜探困學短。未能一得揚其芬。浮萊之陽有通儒。不考其事考其書。
瑯環落花忘歲月。科斗鳥跡恣伊吾。胸羅萬卷覺眼闊。倉聖籀史推三隅。
百家訓詁擷獨到。大匠運斤鎔一鑪。似金重煆渣滓盡。再讀迥與鉗口殊。
心鈎深沉九淵下。羨爾終獲驪龍珠。後來之人雖有幸。韋韓已往知音無。
復開碑範試瀏覽。觸目下水飛輕艫。十鼓讀罷意惝怳。仰天歛眉發長吁。
筆端固可奪造化。惟是亦恐由神扶。我生好古愧烱鑑。有友孫子來殷墟。
手携筮龜四十片。精拓雅懷酬雪廬。至今十字僅識二。非繫代湮跡糢糊。
  敢請為我作注釋。共此文獻詳錙銖。   
春光 

朝陽浮暖草青青。二十年來一夢醒。記得春光還似舊。只多老淚灑新亭。
馬蹄 

日日金鞍出古城。落花一片不勝情。春心都碎馬蹄下。昔是別離今戰爭。   
望月 

愁倚闌干望碧空。清光如水透簾櫳。而今已是沙場月。不似長安詩酒中。
馬廠起義紀念（實美注）意謂復辟之事不在張勳也。 
兒戲旗旌事已陳。史家褒貶逐年新。弒君寧薄趙宣子。珥筆今無明眼人。   
法院罷職雜咏（存三）

一庭風雨百花滋。痛飲狂歌快意時。惟念春泥滿城滑。應同我醉遣人持。 
窗裏名花窗外竹。清幽滿榻夢初回。朦朧乍起仍趺坐。解意山童煮茗來。
  忽逢豪客話平原。陡覺全球氣可吞。我自不貧君莫去。貂裘一擲鬥金樽。
南北之戰浩劫遍地聞日夷借故參加炮擊稷門弟實美久無家書淚逐憂來不能自已 

客住干戈裏。因風問稷門。胡塵九烟隘。鐵雨一城昏。
  未必事無幸。如何聲已吞。所期今日汝。為我卜亡存。   
書至    

愁觸來書破。歡餘淚轉多。開緘真是汝。再讀幸無他。
  果爾念羈旅。恐難逃網羅。平安付驛使。速報歷山阿。
題濟南丁參軍仲魯墨梅 

吾鄉自古名士多。倜儻如君今幾何。既居玉帳綰熊羆。時復喜畫孤山柯。
鐵枝盤屈紙可裂。冷花綜錯堆青螺。五月晴雪漫天地。羅衣不勝寒浸漬。
便覺氤氳滃暗香。乃知畫筆充神意。與君邂逅城陽道。潑墨投贈結永好。
金農空去二百載。宇宙寥闊此為寶。一時畫客皆踵門。咨嗟抵掌更傾倒。
  閒來掛壁坐其下。不酌金樽愁已掃。日對清幽轉憶君。濼橋鵲嶺思浩浩。
送客 

老樹荒烟古驛亭。風高蟬咽夕陽明。離愁不盡別君去。匹馬蕭蕭莒子城。
讀退盦散鬲草釋（三首） 

散鬲即散氏盤也，其銘文詰屈聱牙，釋家紛紜，聚訟者百數年矣。予友退盦
        居士周二召亭，以全銘考無盤字，僅有數鬲字，復斷為殷時之鬲器，與清代吳氏所見略合，更抉微入幽，博覈晰註，遂盡翻前說，示予屬題，特賦此以書於後。 
退盦既退何草草。日耘散田昏連曉。廣漠蜷蜿走蟲鳥。雖有釋文太縹緲。
爾發異響真矯矯。
象緯綜錯十九行。碧雲漫漶聯文昌。已喻其義何求詳。盤鬲門戶今分張。
嗟予不學徒徬徨。
旌旄鐘鼓在散邑。武父豐父下車揖。筆抉幽險鬼應泣。請莫引綆復深汲。
  古微洩盡恐傷輯。 
冬柳（實美註）託以刺重歛也。 
短日寒烟下野塘。叢條暈紫葉疏黃。堪憐誤作春風樹。猶被行人攀折忙。
逢日者 

謝爾殷懃意。吾癡奈若何。行看髮漸短。自分樂無多。
  冠蓋黨牛李。乾坤屯劍戈。微躬敢枉道。窮達豈殊科。
贈別李科長（二首）（實美註）李子雨田莒邑，迭遭兵匪，賴君周旋，閻閭獲安，時有駐軍勒餉，君電請上峰，以解賦坐抵，遂與人忤，被迫去職。 
古道存良掾。浩然霖雨思。片言安巨寇。萬古說雄師。
君子縱旡悶。天心寧不知。年來強笑語。兩鬢自絲絲。
握手雙含淚。秋風沭水前。我心原已亂。堪聽滿林蟬。
  百里培元氣。孤篷遭遠遷。此行非失意。能勗後來賢。
起舞行

壯懷空逐流光馳。十載蹉跎驚鬢絲。眼中仍看九州裂。孰堪掃蕩收殘棋。
中宵長嘆拔劍起。秋月皎皎盈堦墀。攬衣聳步舞明月。雪花零亂龍揚鬐。
銀潢舉手當袖落。北斗旋身環足垂。忽傳榆關急烽火。回首榛棘喧梟鴟。
笑君解作白猿舞。畢竟何補天傾欹。莫如插劍且歸去。慎勿徒召來者嗤。
  頹然四顧氣奪喪。淚墜襟前霑不知。露華滿庭逗蟲語。激越感慨秋士悲。
戰同江（并序）

歲己巳秋，赤俄借中東路案，以海陸空軍數萬南侵，我海軍陸戰隊長李泗亭、江泰艦長莫耀明，及軍官萬應龍、賈光庚數公，率兵三千禦於同江，血搏旬餘，殲其司令。俄人益兵來犯，我軍孤立無援，或有勸之退者，數公曰：「今日乃報國之時，辱生何如榮死？」遂慷慨殉義。民國肇基以來，連年內鬨，殺人盈野，此為對外之初戰，世論榮焉！ 
戰同江。復國土。孰棄邊陲寇如雨。開國以來此義戰。勝揚其威死亦武。落日漢幟搏風沙。荒天悲笳警部伍。俠骨三千砥中流。寒江萬重圍俄艫。陣撼六合掣雷電。戰酣兩軍屠虓虎。君不見。完達山頭十丈雪。不當驕虜半寸鐵。胡兒樽中少婦淚。胡馬蹄下邊人血。又不見。鬩牆戰骨高於山。斜走綿亙秦越間。岪鬱岧嶢日無色。行人欲渡愁難攀。何如移置燕然上。橫絕羶腥當雄關。嗚呼！為公壁觀為私死。死生不值一杯水。龍韜虎符塞九州。卓犖乃見數君子。聞道星使在坫壇。淚睚瞀昏望北鄙。
詶李羽忱檢察 

蒹葭下白露。有雁止庭柯。寄我情無限。開緘淚自多。
  深叨君子德。敢與古人科。別緒若堪道。綿綿東逝波。
弟實美之莒省親途次遇雪有遺女求載舟車七晝夜而不及亂予許其古道因作長歌

吾聞情海今揚千丈波。幾許苗猺相誘舞且歌。潏湟決堤喧豗去。天下滔滔奈如何。歲暮吹雪龍山陽。汽車發軔行人忙。穹隆下沈白無際。中有紅艷融春光。孤鸞思棲連理樹。驚蝶欲傍鬱金香。潛憂掩涕偶借問。與子同車復同鄉。阿弟實美美且都。花鈴長繫千程途。蹊曲路迥晚飈急。梨花柳絮撲繡襦。試披緗縹贈羅敷。此意不比雙明珠。終宵燃蒸野店靜。毡冷香溫一窗殊。渤澥浪惡峭帆愁。苦看寒雲捲中流。扃艙危坐三日留。午夜皓月飛當頭。青衿翠黛促裝起。齊達彼岸消夷猶。敦風不歇洙泗間。噓吸逆折狂濤瀾。忽焉目成申禮防。心兵嚴戢堅如磐。捐玦遺佩時所尚。志寧體疏古應難。阿弟真能無愧衾。羞道春宵值千金。顏叔子。魯展禽。萬古于喁結知音。吾將收作暗室箴。須取高山流水。與爾譜鳴琴。
新官（實美注）政權互易，國益板蕩，新官者多政變酬庸來也。 
只解新官喜。誰憂舊國非。屋墉穿欲毀。雀鼠竟何依。
  謦欬驕妻妾。彭亨笑蕨薇。胡塵遼海上。已向塞南飛。
